
Vishnu Trimshopachara Pujanam 30 Parts

ವಿಷ್ಣೋಸ್ತ್ರಿಂಶೋಪಚಾರ ಪೂಜನಂ

1ಧ್ಯಾನಂ –

ಸುರಕದಂಬಕೈಃ ಪ್ರಶ್ರಯೇಣ ವೈ ನಿಯತಸೇವಿತಂ ಗೋಕುಲೋತ್ಸವಂ .

ಕಿರೀಟಕುಂಡಲಂ ಪೀತಜಾಂಬರಂ ಖಲನಿಷೂದನಂ ಚಿಂತಯೇ ವಿಭುಂ ..

2ಆವಾಹನಂ –

ಖಗಪವಾಹನಂ ಕ್ಷೀರಜಾಪ್ರಿಯಂ ಭವಭಯಾಪಹಂ ಭುಕ್ತಿಮುಕ್ತಿದಂ .

ಸುರಪತಿಂ ಜಗನ್ನಾಥಮೀಶ್ವರಂ ಕಮಲಭಾಸಮಾ ವಾಹಯಾಮ್ಯಹಂ ..

3ಆಸನಂ –

ವಿಧಿಮುಖಾಮರೈರ್ನಮ್ರಮೂರ್ತಿಭಿಃ ಪ್ರಣತಸಂಶ್ರಿತಂ ದುರ್ಧರಾದಿಮತ್ .

ವರಮಣಿಪ್ರಭಾ ಭಾಸುರನ್ನವಂ ಜನಪಗೃಹ್ಯತಾಂ ಸ್ವರ್ಣಮಾಸನಂ ..

4ಪಾದ್ಯಂ –

ಕುಸುಮವಾಸಿತಂ ಗಂಧವಿಸ್ತೃತಂ
ಮುನಿನಿಷೇವಿತಂ ಸಾದರೇಣ ವೈ .
ಧ್ರುವಪರಾಶರಾಭೀಷ್ಟದ !ಪ್ರಭೋ
ಜನಪಗೃಹ್ಯತಾಂ ಪಾದ್ಯಮುತ್ತಮಂ ..

5ಅರ್ಘ್ಯಂ ಃ-
ಕನಕಸಂಪುಟೇ ಸ್ಥಾಪಿತಂ ವರಂ ಜಲಸುವರ್ಣಮುಕ್ತಾಫಲೈರ್ಯುತಂ .

ಕರಸರೋರುಹಾಭ್ಯಾಂ ಘೃತಮ್ಮಯಾ ಜನಪಗೃಹ್ಯತಾಮರ್ಘ್ಯಮುತ್ತಮಂ ..

6ಆಚಮನೀಯಂ –

ತವ ರಮಾಯುಜಃ ಸೇವನಾಜ್ಜನಾ
ನೃಪತಿಸನ್ನಿಭಾಃ ಸಂಭವಂತಿ ಹಿ .

ಸುರತರಂಗಿಣೀ ಶುದ್ಧವಾರಿಭಿ-

ರ್ಜನಪಗೃಹ್ಯತಾಮಾಚಮಂ ಶುಭಂ ..

7ಸ್ನಾನಂ –

ಹರಿಪದಾಂಬುಜಾ ನರ್ಮದಾಮಹೀ ಸರಯೂಚಂದ್ರಭಾಗಾಭ್ಯ ಆಹೃತಂ .

ಜಲಜವಾಸಿತಂ ಸ್ನಾನಹೇತವೇ ಜನಪಗೃಹ್ಯತಾಮರ್ಪಿತಂಜಲಂ ..

8ಪಯಃಸ್ನಾನಂ –

ಸುರಗವುದ್ಭಭವಂ ವೀರ್ಯವರ್ಧಕಂ ನಿಖಿಲದೇಹಿನಾಂ ಜೀವನಪ್ರದಂ
ಶಶಧರಪ್ರಭಂ ಫೇನಸಂಯುತಂ ಜನಪಗೃಹ್ಯತಾಮರ್ಪಿತಂ ಪಯಃ ..
9ದಧಿ ಸ್ನಾನಂ –

ಶುಚಿಪಯಃ ಸಮುದ್ಭೂತಮುತಪ್ರದಂ
ವ್ರಜನಿವಾಸಿಭಿಃ ಸ್ವಾದಿತಂ ಶುಭಂ .

ರಜತಸಂನಿಭಂ ಶೀತತಾಮಯಂ
ಜನಪಗೃಹ್ಯತಾಮರ್ಪಿತಂದಧಿಂ ..

10ಘೃತಸ್ನಾನಂ –

ಹುತವಹಪ್ರಿಯಂ ಕ್ಷೀರಜೋದ್ಭವಂ ಸಕಲದೇಹಿನಾಂ ಸತ್ತ್ವವರ್ಧಕಂ .

ಕುಮುದಸದೃಶಂ ವಿಷ್ಣು ದೈವತಂ ಜನಪಗೃಹ್ಯತಾಮರ್ಪಿತಂಘೃತಂ ..

11ಮಧುಸ್ನಾನಂ –

ಮಧುಲತೋದ್ಭವಂ ಸ್ವಾದುಮಂಜುಲಂ ಮಧುಪಮಕ್ಷಿಕಾದ್ಯೈರ್ವಿನಿರ್ಮಿತಂ .

ಮಧುರತಾಮಯಂ ಗಂಧಸಂಪ್ರದಂ ಮಧುಹತೇಽರ್ಪಿತಂ ಗೃಹ್ಯತಾಮ್ಮಧು ..

12 ಶರ್ಕರಾ ಸ್ನಾನಂ –

ಮದನಕಾರ್ಮುಕಾದ್ಯಾ ವಿನಿರ್ಮಿತಾ ಮಧುರತಾನ್ವಿತಾ ಸರ್ವಪಾಪಹಾ .

ಸರಸತಾಂಗತಾ ತಾರಕೋಪಮಾ ಜನಪಗೃಹ್ಯತಾಂ ಶುದ್ಧಶರ್ಕರಾ ..

13ಉದ್ವರ್ತನ ಸ್ನಾನಂ –

ಕದಂಬಕೇತಕೀ ಪುಷ್ಪಸಂಭವಂ
ಮೃಗಮದಾನ್ವಿತಂ ಯಂತ್ರನಿರ್ಮಿತಂ .

ಜನುಪಕಾರಿಣಾ ಭಕ್ತಿತೋ ಮಯಾ
ಜನಪಗೃಹ್ಯತಾಂ ತೈಲಮರ್ಪಿತಂ ..

14 ಶುದ್ಧೋದಕ ಸ್ನಾನಂ –

ಹರಿಪದಾಂಬುಜಾ ನರ್ಮದಾಮಹೀ
ಸರಯೂಚಂದ್ರಭಾಗಾಭ್ಯ ಆಹೃತಂ .

ಜಲಜವಾಸಿತಂ ಸ್ನಾನಹೇತವೇ
ಜನಪಗೃಹ್ಯತಾಮರ್ಪಿತಂಜಲಂ ..

15ವಸ್ತ್ರಂ –

ವಿವಿಧತಂತುಭಿರ್ಗುಂಫಿತಂ ನವಂ
ಸುತಪನೀಯಭಂ ಸೋತ್ತರೀಯಕಂ .

ಮಧುರಿಪೋ ಜಗನ್ನಾಥ ಮಾಧವ
ಜನಪಗೃಹ್ಯತಾಂ ವಸ್ತ್ರಮರ್ಪಿತಂ ..

16ಯಜ್ಞೋಪವೀತಂ –

ತ್ರಿಗುಣಿತಂ ಸಿತೈರರ್ಕತಂತುಭಿಃ ಕೃತಮಿದಮ್ಮಯಾ ಶುದ್ಧಚೇತಸಾ .

ನಿಗಮಸಮ್ಮತಂ ಬಂಧಮೋಚಕಃ ಜನಪಗೃಹ್ಯತಾಮುಪವೀತಕಂ ..

17 ಗಂಧಂ-ಚಂದನಂ –

ಮಲಯಸಂಭವಂ ಪೀತವರ್ಣಕಂ ಮೃಗಮದಾಧಿಭಿರ್ವಾಸಿತಂ ವರಂ .

ಮುಕ್ತಿಷಟ್ಪದಂ ಕುಂಕುಮಾನ್ವಿತಂ ಜನಪಗೃಹ್ಯತಾಂ ಗಂಧಮರ್ಪಿತಂ ..

18ಅಕ್ಷತಾನ್ –

ಕಮಲಸಂಭವಾ ಮೌಕ್ತಿಕೋಪಮಾ
ಸ್ತ್ರಿಪಥಗೋದಕೈಃ ಶಾಲಿತಾಃ ಶಿವಾಃ .
ಅಗರುಕುಂಕುಮೈರ್ಮಿಶ್ರಿತಾವರಾ
ಜನಪಗೃಹ್ಯತಾಮರ್ಪಿತಾಕ್ಷತಾಃ ..
19ಪುಷ್ಪಮಾಲಾ –

ತರುಣಮಲ್ಲಿಕಾ ಕುಂದಮಾಲತೀ
ಬಕುಲಪಂಕಜಾನಾಂ ಸಮುಚ್ಚಯೈಃ .
ಸತತಸುತ್ರಿತಂ ಭಕ್ತಿತೋ ಮಯಾ
ಜನಪಗೃಹ್ಯತಾಂ ಹಾರಮರ್ಪಿತಂ ..

20 ಶ್ವೇತ ಚೂರ್ಣ –

ಕದಂಬಕೇತಕೀ ವೃಕ್ಷಸಂಭವಂ ವಿವಿಧಸೌಖ್ಯದಂ ಕಾಂತಿವರ್ಧನಂ .

ಸಿತಕರೋಪಮಂ ಸ್ನೇಹಸತ್ಕೃತಂ ಜನಪಗೃಹ್ಯತಾಂ ಶ್ವೇತಚೂರ್ಣಕಂ ..

21 ರಕ್ತಚೂರ್ಣ ;–

ಅಮರಜಾದಿಭಿರ್ದೇವವೃಂದಕೈಃ ಶಿರಸಿವೈಧೃತಂ ಪ್ರಶ್ರಯೇಣ ವಾ .

ತಪನಸದೃಶಂ ದೃಷ್ಟಿಮುತ್ಕಲಂ ಜನಪಗೃಹ್ಯತಾಂ ರಕ್ತಚೂರ್ಣಕಂ ..

22ಸಿಂದೂರ ಚೂರ್ಣ –

ಗಣಪತಿಪ್ರಿಯಂ ಬಾಲಸೂರ್ಯಭಂ
ಪವನಸೂನುನಾ ಸ್ವೀಕೃತಂ ಸದಾ .

ಸುರಭಿವಾಸಿತಂ ಸೂಕ್ಷ್ಮಚೂರ್ಣಕಂ
ಜನಪಗೃಹ್ಯತಾಂ ನಾಗಸಂಭವಂ ..

23ಧೂಪಂ –

ಅಗರಗುಗ್ಗುಲಾ ಜ್ಯಾದಿಮಿಶ್ರಿತಂ
ತಪನಯೋಗಜೋದ್ ಭೂತಸೌರಭಂ .

ಅಮರವೃಂದಕೈಃ ಸ್ನೇಹ ಸತ್ಕೃತಂ
ಜನಪಗೃಹ್ಯತಾಂ ಧೂಪಮುತ್ತಮಂ. ..
24ದೀಪಂ –

ಅನಲತೈಲಿನೀ ಗೋಘೃತಾನ್ವಿತಂ ತಿಮಿರನಾಶಕಂ ದೀಪ್ತತಂತುಭಿಃ .
ಕನಕಭಾಜನೇ ಸ್ಥಾಪಿತಮ್ಮಯಾ ಜನಪಗೃಹ್ಯತಾಂ ದೀಪಮುತ್ತಮಂ ..

25ನೈವೇದ್ಯಂ –

ಪನಸದಾಡಿಮಾಮ್ರಾದಿಸತ್ಫಲಂ
ಸುಘೃತಮೋದಕಾ ಪೂಪಪಾಯಸಂ .

ರಜತಭಾಜನೇ ಸ್ಥಾಪಿತಮ್ಮಯಾ
ಜನಪಗೃಹ್ಯತಾಂ ಖಾದ್ಯಮುತ್ತಮಂ ..

26ಜಳ-ಆಚಮನೀ –

ಜಲಧಿಗೋದ್ಭವಂ ಶೀತತಾಮಯಂ
ಸಕಲಪ್ರಾಣಿನಾಂ ಪ್ರಾಣದಾಯಕಂ .

ವಿಧಿಸಮರ್ಪಿತಂ ಶುದ್ಧಚೇತಸಾ
ಜನಪಗೃಹ್ಯತಾಮಾಚಮಮಂ ಶುಭಂ ..

27ಮುಖವಾಸ –(ಪೂಗೀಫಲಂ ತಾಂಬೂಲಂ) –
ಖಪುರಸಂಭವಂ ಪೂಗಚೂರ್ಣಯುಗ್
ಮೃಗಮದೇಲುಕಾ ವಾಸಿತಂ ವರಂ .

ಫಣಿಲತಾದಲೈಃ ಕ್ಲೃಪ್ತಬೀಡಕಂ
ಜನಪಗೃಹ್ಯತಾಮಾಸ್ಯಭೂಷಣಂ ..

28ದಕ್ಷಿಣಾ –

ನಿಖಿಲಯಾಚಿನಾಂ ಶ್ರೇಷ್ಠಭೋಗದಾ
ನಿಗಮಸಮ್ಮತಾ ಕರ್ಮಪೂರ್ಣದಾ ..

ಸಕಲಭೂಜನೈರ್ವಾಂಛಿತಾ ಸದಾ
ಜನಪಗೃಹ್ಯತಾಂ ಹೇಮದಕ್ಷಿಣಾ ..

29ನೀರಾಜನಂ –

ಹುತವಹಪ್ರಿಯೈರ್ಮಿಶ್ರಿತಂ ವರಂ
ಜಲಧಿಜೈರ್ಯುತಂ ಸರ್ವಪಾಪಹಂ .

ಮುಖವಿಲೋಕನಾರ್ಥಾಯ ಸಂಸ್ಕೃತಂ
ಜನಪಗೃಹ್ಯತಾಮಾರ್ತಿಕಂ ಶುಭಂ ..

30ಪ್ರದಕ್ಷಿಣಾಂ –

ವರದಸಂಚಿತಂ ಪೂರ್ವಜನ್ಮಭಿರ್ದಹತಿ ಕಿಲ್ವಿಷಂ ತ್ವತ್ಪ್ರದಕ್ಷಿಣಾ .

ನರಹರಿಮುದಾ ಶುದ್ಧಚೇತಸಾ ಸತತಮೀಶ್ವರಂ ತ್ವಾಂ ನಮಾಮ್ಯಹಂ ..

ಇತಿ ವಿಷ್ಣೋರ್ಸ್ತ್ರಿಂಶೋಪಚಾರಪೂಜನಂ ಸಂಪೂರ್ಣಂ .

